
Пасля свят Божага Нараджэння распачынаецца час пастырскіх візітаў, або так званая
каляда. Святар наведвае парафіян, каб блаславіць вернікаў і іх сем’і, асвяціць дамы.
Наколькі важныя душпастырскія адведзіны? Як зрабіць так, каб дадзеная падзея
прайшла належным чынам і прынесла багаты духоўны плён? На гэтыя і іншыя пытанні
адказвае кс. Віталій Дабраловіч.  - Навошта патрэбна пастырскае наведванне?
    - Каляда – гэта, перш за ўсё, сустрэча святара са сваёй паствай, добрая нагода для
таго, каб бліжэй пазнаёміцца з парафіянамі, даведацца, як і чым яны жывуць.
    Шмат хто патрабуе індывідуальнага кантакту са сваім душпастырам, але не заўсёды
мае магчымасць сустрэцца са святаром, паразмаўляць, падзяліцца перажываннямі.
Некаторыя проста саромеюцца забіваць ксяндзу галаву сваімі праблемамі. Таму
душпастырскі візіт – выдатная магчымасць задаць тыя пытанні, якія хвалююць асобна
ўзятага чалавека ці цэлую сям’ю. Канешне, падчас каляды святар павінен адведаць шмат
людзей. Але не трэба бянтэжыцца, што забіраеце чужы час. Калі сказаць ксяндзу, што
Вы маеце некалькі важных пытанняў, упэўнены, што ён знойдзе час на размову. †      Аса
бістыя сустрэчы з парафіянамі дапамагаюць душпастыру зразумець і пазнаць адносіны
верніка да мясцовага Касцёла. Такім чынам, адбываецца збліжэнне святара як пастыра з
людзьмі. З’яўляецца пэўнае супрацоўніцтва ў дарозе да ўмацавання веры, будавання
моцнай парафіяльнай супольнасці. Вернікі бачаць, што патрэбны парафіі, святару.
Асабліва гэта заўважаеш, калі прыходзіш да сталых людзей. Яны цешацца, плачуць,
часам нават цалуюць рукі, бо вельмі добра разумеюць сэнс старой прыказкі “Госць у дом
– Бог у дом”. Упэненыя, што са святаром да іх прыйшоў сам Езус. Вымоўнай у духоўным
плане з’яўляецца каляда ў глуханямых вернікаў. Яны не чуюць маёй малітвы, бо толькі
частку магу паказаць жэстамі. Але з вялікай задумай углядаюцца ў крыж, запаленыя
каля яго свечкі. Засяроджана пагружаюцца ў саму атмасферу, якая пануе ў момант
сустрэчы.
           Візіт ксяндза – нагода заахвоціць вернікаў да больш актыўнага і стараннага ўдзелу ў жыцці парафіі. Можа, і да прыняцця канкрэтных жыццёвых рашэнняў, упарадкавання сітуацыі ў сужэнстве, сям’і.  

   - Вернікі павінны адмыслова запрашаць святара, ці ён прыйдзе сам беззапрашэння?    - У кожнай парафіі існуе свой парадак адведзін. У некаторых касцёлах вядуццакартатэкі, таму чалавеку, які заўсёды прымае святара ў сваім доме, няма неабходнасцікожны год звяртацца да ксяндза з новым запрашэннем. Трэба толькі ўважліва слухацьдушпастырскія аб’явы, каб ведаць, у які дзень сустракаць святара. Калі па нейкіхпрычынах сям’я не можа прыняць ксяндза ў вызначаны час, неабходна папярэднепаведаміць аб гэтым у канцылярыю і дамовіцца аб пераносе візіту на іншы дзень. Аднаккалі ў парафіяльнай супольнасці з’явіліся новыя вернікі, ім варта падаць свой адрас іпаведаміць аб намеры прыняць у сваім доме ксяндза.    У некаторых парафіях святар наведвае толькі тых вернікаў, якія папярэдне запрасіліяго ў свой дом з душпастырскім візітам. Найчасцей гэта вялікія парафіі, дзе цяжка ўсіхабыйсці. І, канешне, калі чалавеку залежыць на тым, каб бліжэй пазнаёміцца зпробашчам, супольна з ім памаліцца і асвяціць свой дом, трэба падаць заяўку.           Вельмі важна падчас каляды быць шчырым у размове са святаром. Галоўнай мэтай душпастырскіх адведзін з’яўляецца жаданне пазнаёміцца з вернікамі, даведацца аб іх праблемах і меркаваннях адносна функцыянавання парафіі.                

 - Вядома, прымаць ці не прымаць у сваім доме святара – асабістая справа кожнага.Аднак існуе меркаванне, што людзі, якія адмаўляюцца ад душпастырскага візіту,успрымаюцца як непрактыкуючыя католікі. Ці гэта праўда?    - Тыя, хто не прымаюць святара, зазвычай і з’яўляюцца непрактыкуючымі. Я 12 гадоўхаджу па калядзе і ведаю, што вернікі, якія рэгулярна наведваюць святыню, запрашаюцьксяндза да сябе. У свой дом не клічуць тыя, каму абыякава. Людзі часам гавораць, штовераць у Бога, але не вераць у Касцёл. Але Касцёл не прыдумаў чалавек – яго стварыўЕзус. І гэта не будынак і святары, а, перш за ўсё, вернікі. Чалавек лічыццанепрактыкуючым хрысціянінам не таму што не прымае ксяндза, а таму што не практыкуесваёй веры праз малітвы, удзел у нядзельнай св. Імшы.    Бываюць таксама сітуацыі, калі пастырскі візіт для некаторых становіццанечаканасцю. Прыгадваю выпадак, калі пазваніў у дзверы пэўнай кватэры, і мне адчыніўзаспаны чалавек. Было відаць, што ён зусім не чакаў гасцей і не адразу зразумеў, хтоперад ім стаіць. Калі я патлумачыў, што прыйшоў памаліцца і асвяціць жыллё, ён запрасіўувайсці. Мы доўга разважалі аб Богу, веры. Развітваючыся, я адзначыў, што перада мнойстаіць зусім другі чалавек. Раней ён не адчуваў патрэбы святара ў сваім жыцці, быўдалёкі ад Касцёла. Але пад уплывам Духа Святога пачаў задумвацца над пытаннямі, якіяраней нават і не прыходзілі яму ў галаву.            Немагчымасць скласці ахвяраванне на патрэбы Касцёла не павінна стаць прычынай непрыняцця ксяндза па калядзе.                   - Вельмі часта ўзнікае пытанне: колькі ахвяраваць святару за пастырскаенаведванне?   - У касцёле ніхто не выстаўляе цэнніка за паслугі святара і не называе канкрэтнагакошту, на які чалавек павінен арыентавацца. Таму адказ просты: хто колькі можа. Трэбападкрэсліць, што гэта менавіта ахвяра, дабравольны жэст, а не аплата за “працу”святара. Атрыманыя сродкі пойдуць на патрэбы парафіі: рамонтныя працы, аплату заэлектрычнасць, арганізацыю сустрэч, пілігрымак ды інш. Толькі невялікая часткаахвяраванняў будзе прызначана асабіста для ксяндза.    Безумоўна, мы жывём у свеце, дзе шмат што вымяраецца грашыма. Але калі гаворымаб пастырскім наведванні, павінны ставіць на першае месца не матэрыяльны, а духоўныаспект гэтай падзеі. Ксёндз прыходзіць не дзеля грошай, а каб памаліцца, паблаславіцьсям’ю і асвяціць дом, каб у ім прабываў Дух Божы.           Адкуль паходзіць звычай каляднага наведвання парафіян?    Традыцыя сягае каранямі ў далёкае мінулае. Ужо ў раннім сярэднявеччы ў касцёльных дакументах можна знайсці згадкі душпастырскіх адведзін падчас свят Божага Нараджэння. Яны прадстаўляюць сабой форму непасрэднага кантакту пробашча з вернікамі ў вялікіх (у той час) па плошчы парафіях. Існуюць і нашмат старэйшыя доказы такой практыкі. У Евангеллі паводле св. Мацвея чытаем, што мудрацы, пакланіўшыся Езусу, вярталіся ў свае краіны іншай дарогай. Мяркуецца, што на зваротным шляху яны наведвалі розныя гарады і вёскі, дзе абвяшчалі навіну пра Бога, народжанага ў чалавечым абліччы. У Евангеллі паводле св. Лукі гаворыцца, што Хрыстос наказаў сваім вучням ісці “ў кожны горад і месца, куды сам меўся пайсці” (Лк 10, 1). Дарэчы, здзяйсняць душпастырскія адведзіны сваіх парафіян святароў абавязвае Кодэкс кананічнага права. У ім чытаем: “Пробашч павінен наведваць сем’і, раздзяляючы клопаты, а асабліва смутак і скруху вернікаў, суцяшаючы іх у Пану, а таксама разважліва настаўляючы іх, калі ў нечым зграшылі” (ККП, кан. 529 § l).        Да душпастырскага візіту неабходна падрыхтаваць:    накрыты белым абрусам стол, крыж, запаленую свечку, Святое Пісанне, асвечаную ваду і крапіла (калі няма святой вады, можна наліць звычайную і папрасіць святара блаславіць яе).       Парадак каляды:    - выходзім ксяндзу насустрач ці просім суседа прывесці святара ў наш дом;    - выключаем тэлевізар і радыё;    - рэлігійныя прадметы, якія хочам асвяціць, кладзём на стол (лаву);    - на хрысціянскае прывітанне “Хвала Хрысту!” адказваем “На векі вечныя. Амэн”;    - разам прымаем удзел у супольнай малітве;    - калі святар акроплівае жыхароў дома святой вадой, робім знак крыжа;    - пасля заканчэння каляды праводзім ксяндза да суседа.                

